Абхьибси дарcла конспект 5 класс.

Учитель: Мусалаева Мариям Мусалаевна.
Дарс: дарган мез ва литература
Класс: 5 «а, б, в»

Разделла у: классла дурабси дарс 
Дарсла тема: «Мях1камдарая нешла мез»

Дарсла жура : сагати багьудлуми кайсни
Дарсла мурад: Нешла мезла гьарил адамла г1ямрулизибси кьадриличила аргъахъес; дарган адамла дагьрилизиб нешла мезличил бархбасла дурхъадешличила багьахъес, илди мях1камдирахъес жибарес.
Дарсла масъулти: 1. бек1либиубси дек1арабирахъес, масъала ирзахъес, чула-бег1си пикри бурахъес ва ил гьаргбирахъес бурсибарни;

                                 2.халкьла мезра культурара дархдасни аргъахъес; гъайлизир мез жагадирути г1яг1ниахълуми пайдаладирахъес бурсибарни;
                                  3. дурх1назиб чула Ват1айчи, нешла мезличи диги ак1ахъес, дурх1нази аргъахъес нешла мезла эстетикалашалси дурхъадеш.

Дарсла башри.
Доскаличибси белк1:
Дарган дарган вирусив, дарган мез х1едалуси? 
Г1ях1мадхан Абу-Бакар.
     -Ассаламу алейкум, дурх1ни! Ассаламу алейкум, муг1ялимти!

Ишбарх1и нушала, г1ях1лас унза гьаргси дарс, бех1бихьес дигулра Г1. Абу-Бакарла дугьбачил «Дарган дарган вирусив, дарган мез х1едалуси?». Марлирагу, гьрил дарган адамлис вег1ла нешла мез, чараагарли, дагьес г1яг1нили саби, сенах1енну илди мез сари нушани дег1 гьалар нешлизирад иргъути, илдачибад саби дигира алк1уси.
     2017 ибил дусла октябрь базличиб Мях1ячкъала шагьарлизиб «дарган мез мях1камдирни ва илдала челябкьла» бик1уси мажлис дураберк1ибсири. Илаб Мях1яммадзапир Г1ябдуллаевли даргантас  белк1унси гимн бег1 гьалаб зяйбухъун. Нушабра ишбарх1и нушала дарс даргала гимнличил бех1бихьес дигулра. Лех1дизирая сен жагалил дарган мез далайлизир.
     Даргантала гимн буч1ули саби. Лебилра т1ашли лех1ихъули саби.

Гимн Дарга.
Мях1яммадзапир Г1ябдуллаев

 Тикрар:

Дарга!

Берхъаби, Ват1ан дила –

Дагъиста урк1и – Дарга.

Дарга!

Кавказла, Россияла

Шанданван ч1умал къала.

Азир дус - тарих х1ела,

Хабарла Шандан-Дарга,

Цадеш дубурлантала

Дебшлабарибси улка

Дагъиста дубуртала 

Минабиубси дайла.

Берхъаби, жагьбик1аби, 

Г1язиз ванза нушала
Х1ела халкь мар-х1ялалти, 
Зях1матчиби сак1убти,

Игитуни бурибти, 

Г1ялимти г1якьлу мурхьти.

Х1ела шайх-устазуна

Алкун иманна шала – 
Г1иниз умуси динна, 

Дила дурхъаси Дарга.
Тикрар:

Машгьурси Дагъистанна
Хабар ахъси ца бут1а,

Азадти даргантала

Минала ванза – Дарга

Шимикад даргантала

Дуклумиван ч1акала

Т1инт1лири, ах1ер Дарга,

Пахру дубурлантала.

Тикрар:
     Вишт1ах1ейчивад вех1ихьили, ухънаваили вебк1ес ветикайчи адамла г1ямру мезличил дархдасунти сари. Нешла мез – нуша дишт1ах1ейчирад гъайдик1ути мез сари. Нешла мез – бег1тала, хала бег1тала мез сари. Ах1ерти сари, ахир агарли ах1ерти сари гьарил адамлис. Нешла мезличи диги адамли сунечил барх биху г1ямру керхайчи, сунела нешличи ва Ват1айчи диги бихуси тях1ярли. Вег1ла улка, ши, мер-муса, неш-дудеш, хала бег1ти, узи-урши дигутала, нешла мезличи дигира халаси бирар. Нешла мезличи диги алк1ахъу, бег1лара гьалаб, хъалибалргли, г1ур биалли, школала учительли. Ишбарх1и нушала шуибил классунала дурх1нас чула нешла мезличи диги гьаргбарес, илдала жагадешличила, мях1камдирниличила бурес дигули саби. Шуибил «а» классла дурх1нани нушаб нешла мезла дурхъадешличила, илдачи дигиличила делк1унти даргала поэтунала назмурти дуч1а:
Мях1яммад Рабаданов

Дарганти: Ват1ан – Дагъистан нешла.

Х1ердик1ех1е: х1урхъанти, сирх1яла, муирала.

Х1ердик1ех1е: ц1удхъурла, ахъушала, хайдакьла.

Ах1енра: лавшакунт, къадарла, губданила.

Сара нуша дарганти, Ват1ан – Дагъистан нешла!

Г1яли-Асх1яб Мях1яммадов

Дарган мез

Дарган мез- дарула мез.

Дарган мез – дагьрила мез.

Дарган милат бих1ути, 

Дарман бархти дарган мез!
Дарган мез – дигуси неш. 

Дарган мез – дурхъал дудеш.

Дарган мез – дила Дарга.

Дарган мез – ц1адирхъ х1яга!

Мях1яммад Х1ямидов

Нешла мез
Гьаласайули сар, неш,

Берх1иван пархдик1ули, 

Набчи игъбарла някъби,

Цагьк1ли гьадалтули.
Нешла мез кьиблама сар
Ну чевх1елк1ахъи викул,

Иш бархиб дуъялизиб

Наб гьуни чебиахъул.
Нешла мез х1ушаагар

Наб ца барх1и мабак1аб.

Х1ушаб ламарт бареси 

Бек1лил чилра адмак1аб
Г1ях1мадхан Абу-Бакр
Дарган мез

Мискинси саби бик1ар

Нушала мезла давла.

Дуг1си саби ил хабар – 

Диур мез Батирайла.
Мезла хала х1ерк1лизи
Верх1ел х1ерк1 лер дашули, 

Верх1елра лугъатлизир

Дугьби лер рангдик1ули
Илди айхъес вируси,

Сай верх1на г1ях1на гъабза

Мез давлачердируси

Пергерси гъайла уста.

Расул Бях1яммадов

Нешла мез

Нешла мез – дила давла

Бег1тани наб батурси.

Нана х1уливан нуни

Мях1камбарес г1яг1ниси
Нешла мез – г1ямрула рух1, 

Ну миц1ирли вих1ути,

Г1яламла г1якьлуличи

Наб букьурли даибти.
Нешла мез детахъалли, 

Ну пях1ли ветихъулра.
Нешла мез х1едагьасли,

Бег1ти агар язихъра.

Зугьра-Ханум

Нешла мез

Нешли ванна ниъличил

Гьарахъти дугурбазиб

Дарган мезла нурани

Карт1иб дила рух1лизи.
Дарган мез, итх1ейчибад

Дила дунъя х1езиб саб.

Урк1ила гьарилра тимхъ

Х1ечил бархбасунси саб.
Х1ела дугьбазир сари

Вавнира, зурх1ябтира,
Шурмала ч1ях1-ч1ях1ира,

Булбулла макьамтира.

     Нешла мезличила мурхьли пикридулхъахъулра нуша буралабани ва г1ялимтани дулк1унти цитатабани. Илди дуч1а шуибил «в» классла дурх1нани.
Нушала нешла мез х1исабагарли давлачерти ва саркъибти сари.
Агара селра адамла г1ямрулизир ва пикрумазир нешла мезли аргъахъес виъх1ейэси.
Дила нешла мез ухар, къизаван урк1ила диур, дуч1ар, сирила далайван.
Нушала нешла мез к1ухдик1ар варачанван, чухдик1ар мялх1ямси х1ерк1ван ва мурили урк1илизи дух1надулхъан.
Нешла мез – дег1лара г1ях1ти, дег1лара аргъести, дег1лара дуч1ути сари гьарил адамлис.
Нешла мез – илди гъайлизир дузахъути мезцун ах1ен, илди – хъалибаргла, халкьла куц ва даража сари.
Даршдех1 дигара мез дагьи, амма нешла мез хъуммартида.
Мез сари даршдусмадти адамла къиян.
Мез сари бег1ла дурхъаси халкьла мяг1дан.
Гъайла дудеш – г1якьлу, неш – лезми.
Нешла мезличил Аллагьлизира гъайдик1ех1е.
Мез дални – адамла ц1акь саби.
     Нешла мезличи диги бех1биргьур вег1ла хъулибад. Хъали биалли, саби вег1ла шилизиб. Гьариллис Ват1ан бех1бирхьур вег1ла шиличибад. Шила тарих бални, нешла мез далнила ца бут1а саби. «Лаваша – дила ши» ва «Нешла мез» бик1ути сочинениеби делк1унтири нушани мез гьаладях1 аркути дарсличир. Илди сочинениябазирад цаца, имц1али г1ях1дизуртигъунти, дач1ахъех1е Г1ябдулмуъминова Пат1иматлизи, Салихова Пат1иматлизи ва Мях1ямадова Джаминатлизи. (сочинениеби  дуч1а)
Дурх1нази « нушала ши» бик1ути назмурти дуч1ахъулра.
Лаваша

Агь, х1ябилра дигахъис

Ну ак1убси дила ши.

Х1урхъа алавбуцибси,

Диркьми-хъума буцибси.

Жагасира лебригу

Дила ши – Лавшала.

Халкьли делшун хъулрала

Нурван шала алкунси.

Пергерсира лебригу,

Даргала ши – Лаваша,

Пагьмукарти уршбани

Ахъанайчи ахъибси.

Иш шилизир сарх1ели, 

Разили нура лерра,

Даргала ши – Лавала,

Бираби х1у мурталра.
Лаваша – дила шагьар

Лаваша – дила шагьар, 

Бахъ къугъал берхъиб анхъри,

Шимми-ургаб шалал ши

Шантала уржиб ц1акьри.

Шантала анкъи сабри, 

Арслантала къуш сабри, 

Г1ямрула абзаназиб 

Гьала кайц1ул кьяш сабри.

Тухъти г1ямру сархули, 

Жанра ах1ерх1едирид,

Яшавлизи ахъили, 

Капустали берхъири.

Зубри мургьили урхьаб,

Мер-муса арцли дашаб,

Ик1 Аллагьла рях1мули,

Х1ушала наслу бурхьаб

         Баркала багьахъес дигулра х1уша лебтасалра дарган мезла кьадрира, кьиматра балутас, нушала дарсличи чукурдикибтас.
         Гьарил сек1айзиб, гьар адамли бег1 гьалаб суал хьарбиу.    Ишбарх1ира, ахъбуцибси масъала х1ясибли, набзи нунира  хьарбаира: « Се сари х1ед, Мариям, дарган мез?» или. Ишгъуна жавбличи рак1иар. Наб дарган мез сари: бег1ти, узби-рузби, ши, шанти, дила  милат, наб бег1лара дигути, дила х1урмат бирути адамти. 
     Нешла мезли саби наб дунъя бег1 гьалаб гьаргбарибти. Сирилавси дурх1яли гъайик1ес х1ебалалра, нешли буч1уси гардла далайличи лех1илзес бала. Набра дунъя гьаргбиуб нешла лайлаличил.
«Русен, дила ах1ерси

Русен, х1улбала шала.
Жявли халарааби,
Дила ах1ер мукьара»

     Дарган мезла мяг1дунтази рух1нарухъахъунра даргала халкьла хабуртани. Гьандиркахъех1е ишдигъунти тугъи: «Лебли саби, буили саби ца ухънара рухънара», яра «Иш хъу дила, хъу дила

Хъуличиб галага дила.

Галгаличиб х1у дила.

Х1у урти дурх1ни дила»…

     Дарган мезлизибад дила гьуни даимбиуб назмуртазиб. Гьандиркулив, дурх1ни, х1ушаб ишди тугъи? «Ца ши саб, шила дуб саб, Шила дублаб ца х1ерк1 саб. Къярдлабаги бирхъули лусенти дуч1ахъули…» Р. Рашидов. Яра «Дуц1рум дуц1арли сари. Мер-муса дегъли сари. Мирхъиван зявдик1ули х1унзи дуч1ули сари…» С. Г1ябдуллаев.
Буралабани ва багьирабани нешла мезличил нуша мурхьли пикридулхъахъулра. «Варкьибси неш ца сари, айкьурти к1ел: нешра Ват1анра», «Мух1ли мукьарла ганжи бец1ла» ва царх1илтира. Сецадла мяг1на бух1набуцилил пикридухъеная.. Пикридухъена, дурх1ни ишди багьрабачилара: «Лебилра шанти бергурли, саби ч1янк1ли буан. Канили бугули, къкакъли дурабуршан» ва царх1илтира. Се сари илди?
     Гьачам дакьибсили хъумх1ерту Батирайла бебк1аагарти далуйти:

«Далай чум делч1аслира

Далай г1ях1на гъабзалис

Къияндикиб мусанир

Даршлизи ца улхъанну»

     Дила пикрили, даргала халкьла мух1лила пагьму балусини, назмуртира хабуртира делч1унсили, нешла мезра хъумх1ерту, илди чеалк1уси наслубасра калахъес къайгъибиру.
     Цакамти баянти дурис. Ишбарх1и дарган мез республикала 14 дех1 пачалихъла мезаназирад цадех1 сари. Бег1лара г1ергъиси белк1 х1ясибли, даргантала луг1и 590156 адам (шударшлим урч1емц1али азирлим даршлим шуц1ану урегра) саби. Дагъиста 1576 шилизирад 321 шилизиб дарганти х1ербирули саби. Дарган мезличил дурадулхъули сари художествола, г1илмула белк1ани, газетаби ва журналти. Лер радио ва телепередачаби. Избербаш шагьрлизиб бузули саби даргала театр Г1. Батирайла уличилси. Шимала ва шагьуртала школабазир руркъули сари дарган мез. Дарган мезла учительтала саниг1ят бедлугули саби Дагъиста пачалихъла университетунани ва Избербаш шагьарлизибси пед колледжли.Нушала мезличила сецад дигара баянти дурес вирар,амма т1ашрилзас, сенах1енну чеалк1ути масъултачила бурес багьандан.
    Даргантала баркьудлумазир, х1ял-т1абиг1тлизир сецаддигара гапдарести лер, амма наб дарган сарливан, ц1ахбилзусира леб. Иличила бурис: цаличил ца нешла мезличил гъайх1ебик1ни. Селизибара илала диг1яндеш? Дарган мезлизир дахъал лугъатуни леер. Лугъатуначил гъайбик1ес саби-ургаб къиянсири. Гьамаддешлис 1930 ибил дуслизиб орфографияла 1 конференцияличиб даргала литературный мезлис ахъушала лугъат хьулчили касибсири. Литературный мез г1яг1нити сари дек1ар-дек1арти лугъатунала вакилти саби-ургаб гъайбик1ес. Цала цали х1ергънилизиб саби бахъла хат1а. Сен х1уша нешла мезличил гъайх1ейк1улрая или, хьарбаасли, илини дила мез иргъули ах1ен или, бик1ули саби. 
     Се барес г1яг1нили гьат1и? Дила пикрили, нешла мез далахъуси, умях1тирдируси(развивать) бег1лара гьалаб хъалибарг саби. Мез дагьес дигалли, гъайик1ес г1яг1нибиркур бег1лара гьалаб хъулир бег1тачил, узби-рузбачил. Нушани биалли, учительтани, кьасбарили, х1янчи дурабурк1ех1е школализибти дурх1ни дарган мезла дурсрачиб дарган мезличил гъайбик1ахъес, илди руркъахъес ва мях1камдирахъес. Нешла мезличил делк1унти хабурти, буралаби, багьираби, далуйти, назмурти илдази руркъахъес. Дурх1нала творческий х1янчурби, чули пикридарибти назмурти, хабурти, дарибти суратуни лер диалли, Пачалихъла нешла мезличил дурабулхъуси журнал «Лачинна» бях1лизи кадирхъахъес.
     Гьарил халкьла г1ямрулизиб бетаурси сек1ал, тарих наслуличибад наслуличи башули, кавлан адамтала ургаб мезличил, белк1личил. Мез – адамла г1ямру сари. Илбагьндан, дурх1ни, х1ушала г1ямрула тарих лук1еная нешла мезличил, илди мях1камли дих1еная!
     Шуибил классла дурх1нани даргала халкьла хабар «Даршал т1ерхьа» х1ясибли кабихьбси спектакль чебиахъу. 
Даршал тIерхьа
Автор - Левли сай, левли сай ца талхъан. Илала гьачам сунела у белк1унси мургьила т1улека бетахъили саби. Илини сунела мер-мусала лебил халкьлизи багьахъурли сай, валлагь, дила т1улека баргибсилис сунес дигуси сек1ал лугас или. Цакамси заманала г1ергъи ил т1улека баргили сай ца мискин адамли. Касили т1улекара сайра, мискин талхъайчи вак1или сай. Ил талхъа к1алг1яличи саибх1ели, илаб талхъа нукерти баргили сай.
Талхъ. - 
Нук1. – Эй, мискин, х1у се дигули вак1ибсири?

Нук2. – Х1угъунтала мер ишаб ах1ен. Ветахъи ишад.

Миск. – Я гъари, уртахъуни, нуни талхъа бетахъибси т1улека баргира ва ил кабухили вак1ибсира. Вархьаба.

Нук1. – Биха т1улека нуни бедлугас!

Нук2. – Биха вик1улра нушани бедлугех1е. Х1у биалли иша т1ашизи, к1алг1ялизи мискинти башахъес асубируси ах1ен.

Миск. – Юх, талхъай наб дигуси сек1ал гес х1яжатси сабину, т1улека нуни бедес дигулра.

Нук1. – Ишис дигули сай. Биха т1улека х1у биалли ишад ветахъи!

Миск. – Эгер х1ушани ну талхъайчи вархьх1ерхьасли, нуни сен-сен биалра илизи балахъисра, валлагь, наб дигуси сек1ал х1ела нукерти туснакъбарни саби,  или. Туснакъдирахъурая.

Нук1. – (саби ургаб гъайбахъи) Укьян,  сиркьнала бут1а.

Нук2. – Х1у, ваши, ваши!
Мискин к1алг1ялизи ух1навхъун, илис талхъа вазир къаршиикиб.
Вазир – Эй, эй, эй. Х1у чи сайри, Чили вархьбсири, чина аркьусири?

Миск. – Ну?! Талхъайчи.

Вазир – Х1угъунти к1алг1ялизи абиц1ахъути ах1енгу. Чили вархьибсири иша, се х1яжатли х1ед ишаб?

Миск. – Ну талхъайчи аркьулра, илала у белк1унси мургьила т1улека баргили, ил хили вак1ибсира.

Вазир – Гьа, или буилив. Бег1 гьаб иличила барадри. Т1улека чинаба?

Миск. – Х1ера иш! (дурасили т1улека чебиахъули).

Вазир – Тяп ил саби талхъа т1улека. Биха т1улека, ил нуни бедлугасра талхъайзи.

Миск. – Юх, талхъай наб дигуси сек1ал гес х1яжатси сабину, т1улека нуни бедес бсгулра. Т1улека лугх1елегас. 

Вазир – (г1ях1сивиубли) Нукерти, иш сиркьнала гавлаг ветахъахъая ишад! Дураухъен к1алг1ялизивад!

Миск. – Маслиг1ят, сабур, лех1ахъи. Гьари ишгъуна сек1ал бирех1е. Т1улека баргнилис талхъай гибси мас к1илисалра цуг-цугли бурт1ех1е.

Вазир – (разивиубли) Г1ях1си саби, г1ях1си саби. Х1уни хъя бара, валлагь, талхъай гибси лебилра масла байхъала вазирлис бедес чейсулра или (кагъарлизи лук1ули сай). Ма! Белк1унси марбара. У белк1ен.

Миск. – Ну кьабуллира, биха марбирис х1ела белк1унси.Х1унира, вазир, бара хъя, валлагь, иш мискин адамлис талхъай бедидси лебилра масла байхъала сасес чейсулра или.

Вазир – Вари, бирис. Марбирис. (кагъарлизи г1урра  лук1ули сай).

Вяг1дала кагъуртира кисмази кадихьили, мискин талхъайчи айц1ули сай. 
Талхъа хъали .( Даргала халкьла макьам, булхъути рурсби, г1елаб т1ашли нукерти, мякьла кабила вазирти.)
Миск. – Х1у араираби, х1урматла талхъан, нуни х1ела бетахъибси мургьила т1улека баргира ва ил хили вак1ира.

Талхъ. – (дебала разивиубли) Агь, се г1ях1си хабара! Разиварира х1уни ну, г1ях1си адам, разиварира. Бура, мискин адам, х1ед се дигулри т1улека баргнилис. Х1ед дигусигъуна х1ела урк1ила мурад бетаахъес набчиб чебсину.

Миск. – Х1у араираби, талхъан, наб халаси мас х1яжатли ах1ен, наб ч1янк1ли дигулра, ну ч1янк1уварили дила къакълизи даршал т1ергьа дяхъяхъни.

Талхъ. – (тамашавиубли) Вях1, х1у мех1ур сек1ал сайрив? Нуни т1улека баргибси адам витес чесибси ах1енну, илис давла бедес чесибси саби. Сагати хъалиц1а х1ейгив, маза-мас х1ейгив, давла-арц х1ейгив? Бура х1ед се дигулрил?

Миск. – Х1урматла талхъан, наб халаси мас х1яжатли ах1ен, наб дигуси биалли, х1уни даршал т1ергьа дяхъяхъни саби. Эгер, х1уни ну вик1уси барили, наб даршал т1ергьа х1ядяхъахъадли, наб вац1ли хъули чарухъес чебиркур.

Талхъ. – (вет-сет вашули, пикриик1ули) Нукер, иш тамашала адамлис ч1янк1уварили зярх1си т1ерхьали даршал къакълизи дяхъая!

Витес х1ядурирули сай.

Миск.- Х1у араираби, х1урматла талхъан, наб даршал т1ерхьа дяхъайчи ца дила тилади кьабулбара, набчиб х1ела вазирла цакамси чебла лебси сабину, ил т1алабвара.

Талхъ. – Къалабали вазир вак1ахъая иша! (вазир вак1ибх1ели) Бура гьанна се чебла сабил х1ела вазирлис бедес г1яг1ниси?

Миск. – Х1урматла талхъан, х1ела вазирра нура вяг1даладиубтира, х1уни гибси мас к1илисалра цуг-цугли бут1ес. Илбагьандан дила тилади саби, шуц1али т1ерхьа вазирла къакълизи дяхъяхъни.

Вазир – Юх, нушула илгъуна вяг1да лебси ах1ен, ил сиркьнала бек1а къунба угьули сайну, туснакъла катес чебиркур.

Миск. – (кисалабад кагъар дарасили)
Х1урматла талхъан, х1ера иш кагъар нушала вяг1да марбируси. Ишизиб белк1и саби наб гибси давла бурт1ниличила.
Талхъ. – (талхъай кагъар сасили буч1ули сай) Нукер! Гьари иш кьиркьир гурда ч1янк1увара ва ишала къакълизи шуц1али т1ерхьа дяхъа!
Вазирлис т1ерхьуби дирхъули кархули лералли.
Миск. – Ну ак1убла ва гьанна бикайчи мискинни калунра, гьанна бусяг1ятра дебали мскиннира ва г1урра сецад мискинни каласлира дила т1ерхьубала пайра, сай давлачеввиахъес, х1ела вазирлис диаб!

Учитель: Баркалла, муг1ялимти. Баркалла, дурх1ни. Баркалла лерилра дак1ибти.
